
Iritzi askoren kontra 

Iker Arranz - Filosofian lizentziaduna 

Krisi ekonomikoak jota gaudela esatean barnean sortzen zaigun ezinegonaren aurka, ikuspegi zabalago eta argiago bat eduki beharko genuke. Egia da azken urteotan ekonomia eta produkzioaren hainbat arlotan izan diren gainbehera handiek gizartearen maila sensibleena aztoratu dutela. Aldiz, aldaketa eta arazo hauek guztiek sustrai bera daukatela esatean ez dut ezer berririk esango. Murgiltzen garen kontsumismoaren (ez kontsumoaren) gizartean kapitalak kapitalari deitzen dio etengabe, langile eta gizarte klase elbarrienak egunero beldurtuz. 

New Yorkeko burtsak bezala, gure eguneroko planak hipotekari, maileguari, autoaren gasolinari edo umeen hezkuntzan gastatuko dugunari lotuak egiten ditugu. Hauek guztiak ez dira gure beldurrak baizik. New Yorkeko burtsak bezala, gure taupadak Euriborraren zurrumurruak edo deslokalizazio akordioak astuntzen dituzte. Finantza industria, kontraesana etimologian berean sortzen zaiolarik, gizartearen beldurretatik sortutako mozkinetatik bizi izan da orain arte. Bankuari eskatutakoa ordaintzeagatik jendeak egiten dituen sakrifizioak neurtzerik balego, ez lirateke egongo Egiptoko piramideak eraikitzekoetatik oso urrun. Eta hau guztiau sentimendu primario baten gainean oinarritzen da etengabe: beldurra. Zeri, baina? 

Finantza industriak egun duen diru falta sistemaren baitan dagoen hutsaren bitartez dator. Dirua, askok uste ez bezala, ezerezetik sortua da, entitate hauengandik norbaitek mailegu bat eskuratu orduko. Piramidalak diren iruzurrak denok ezagutzen ditugu, hau izan ezik dirudienez. Sistema honek jendea etengabe zorpetzeko joera eskatzen du diru berria lortu nahi bada. Kontraesankorra eta kontrako eragina duena erabat. Adibide bat. Etxe bat erostean, hipoteka eskatu eta handik zenbait urtetara ordaintzerik ez badugu, ordura artean ordaindutako guztia eta etxea galduko ditugu. Negozio borobila bankuarentzat. Gauza da, etxeak ez direla dirua, gauza fisikoak baitira. Gaur egun dirua ez da fisikoa. Horrek dena errazten zuelakoan aspaldian egin zuten trukearen jarraipena besterik ez da, urrea paperagatik aldatzea alegia. Etxeak fisikoak izatean ezin dira hain erraz sartu dirua diruagatik eginiko trukeetan. Eta hori da, hain zuzen, krisi hau pixkanaka egosi den lapikoa. Diruak ez luke balio ezberdinik izan behar, ez luke jendearen bizitzak baldintzatu behar. Azkarregi ahaztu ditugu gaztetako berdintasunerako grinak, beharrez beteriko gizartean bizi garela edo urte batzuetan idazten ziren lerro gorri-beltzak. Gobernatuak izanagatik, erruz ordaindu dugu. 

Banku eta kutxek joera soziala dutela entzuteaz aspaldi nazkatu nintzen. Dirua diru-truk irabazteko estrategia ekonomikoak lortzeko diseinaturiko entitate pribatuak eta zeharo kapitalistak dira. Demagun, aldiz, krisi honek gogor jotzen gaituela. Hain gogor, zein ordaintzeke dauden maileguen %10 ezin diren ordaindu. Hain gogor, non gure zenbait bizilagun edo familiarteko zein lagun edo kideak beren etxeetatik atera dituzten, beren seme-alaben heziketarako dirurik ez duten edo, sinpleki, egunean 12 orduz astean 6 egunez lan egitera behartuak gauden maileguei aurre egiteko. Demagun herri batean, elkartasun modura, desobedientzia modura edo kontzientzia astintzearren, biztanleriak bere betebeharrari aurre egitera uko egiten diola, eskatzen zaizkion sakrifizioak handiegiak direlako bankuek jasoko dituzten ordainekin konparatuta. Eta ondoko herrietakoak haien adibideari jarraitzen diotela. Demagun bankuek, jasotzen dituzten mozkin erraldoien aldean, portzentaje sozialagoak eskaintzen dituztela egoeraren aurrean (%0,5eko interes tasa adibidez). Hildakorik egongo litzateke? Izugarrizko izurriterik sortuko al zen? Inork bere lanpostua galduko al luke, egoera berrian lanordu gutxiago zegitenez lanpostu berriak sortzeko aukera egongo balitz? Noski, hau dena egoera hipotetiko bat da. Hala ere, berriro diot; zeri diogu beldur? 

Bankuari eskatutakoa ordaintzeagatik jendeak egiten dituen sakrifizioak neurtzerik balego, ez lirateke egongo Egiptoko piramideak eraikitzekoetatik oso urrun. 

